
U bugnu in lu castagnetu 

 D'inguernu in lu nostru paese muntagnolu, u tettu di u campanile si 
piattava sempre in li nivuli. Facia un fretu à spaccà e petre. E porte eranu tutte 
chjuse è ùn c'era più nimu fora. Ma noi i zitelli ùn vuliamu stà in casa. 

- O zitè ! Pigliemu l'accurtatoghju è falemu versu e vigne. 

- Antò, sè tontu, oghje chì voli frugnicà in le vigne? 

- Inghjò, aghju trovu un bugnu salvaticu in lu fustu cavunatu di un vechju 
castagnu. Avà l'ape sò infritulite è bufuneghjanu à l'ascosu. 

- Allora si suchjanu tuttu u mele di l'annu scorsu. 

 Tutt'ugnunu a sà, l'ape punzicanu ma u mele hè dolce. À causa di a guerra 
nulla ùn vinia più da Francia è cridite mi puru, aviamu brama di zuccaru. Dunque, 
nanzu di parte senza alcunu rimorsu aviamu dicisu u sterminiu di issu bugnu. 

 Ma ghjunti davanti à issu castagnu, ci paria ch'ellu fusse u gigante di una 
furesta misteriosa è ùn sapiamu più chì fà. In lu tafone u legnu diniratu era 
brusgiatu da l'accendite è daveru un zitellu si pudia tene arritu in drentu. In lu 
fondu ùn si vidia nulla ma purghjendu l'arechja insù si sintia un zinzinulume 
capace di spalluzzà i più arditi.... Antone cumandava sempre.. 

 - Andate à circà ricci vioti di castagni, vaccine dure, filette secche; 
infumichemu u bugnu ! Dopu l'ape sò briache è punzicanu menu. 

 L'avemu accesu issu focu è u fume niricciu cullava in lu tafone. Antone cù 
un uncinu di legnu facia falà fette di cera carche di mele è d'ape insunnulite. Di 
sottu, Ghjuvanni tinia una catinella larga ma tramindui aviamu ape in li capelli, in 
lu collu è à nant'à e mani....Un minutu, ma micca di più, pè fà prestu prestu a 
racolta ! Semu tutti scappati ma seguitati da l'ape e più gattive. Ùn sapiamu ch'è 
Ghjuvanni ùn suppurtava è punzicature. Ci suvitava capu calatu ma imbuffava 
cum'è u rospu di e favule. Ùn vidiamu più i so ochji, e so labbre parianu 
buscighe...Di ritornu in paese, piuvia à sechje. Piattati in lu campanile avemu 
mastucatu a cera è ingulitu u mele pienu di furmicule. 

Un'ora dopu Ghjuvanni era sgunfiatu ma ùn c'era più nulla à magnusculà. 

